Skjal 2
Landsstýrismálanevndin
Løgtingið

her
Tórshavn, 14. februar 2006
Uppískoyti til kæru um fyrisiting landsstýrisins í málinum um at byggja ellis- og røktarheim í Vági
Í sambandi við kæru mína til landsstýrismálanevndina fari eg her stutt at nágreina, hví eg haldi grundarlag vera fyri at seta kanningarstjóra at kanna leiklut løgmans, landsstýrismanna og fyristingum teirra í málinum.

Við teimum upplýsingum, ið higartil eru komnir fram alment í málinum – og við tí, sum higartil er upplýst tinginum – haldi eg at væl grundaður ivi er reistur um, hvørt løgmaður og landsstýrismaður hava fyrisitið lógliga sambært millum aðrar hesar lógir: 
1)
Úr: LØGTINGSLÓG NR. 103 FRÁ 26. JULI 1994 UM STÝRISSKIPAN FØROYA

§ 33. Løgmaður býtir málsøki landsstýrisins millum landsstýrismenninar. Teir sita fyri málsøkjum sínum hvør sær. 
   Stk. 2. Løgmaður samskipar starv landsstýrismanna og boðar í hesum sambandi regluliga til landsstýrisfunda, har m.a. øll uppskot landsstýrisins til løgtingslógir, ríkislógartilmæli og eykajáttanir verða framløgd áðrenn tey verða løgd fyri løgtingið. 
   Stk. 3. Løgmaður hevur eftirlit við, at hvør einstakur landsstýrismaður situr fyri sínum málsøki á lógligan og fullgóðan hátt.

Viðmerking frá kærara: 
Hevur løgmaður røkt sínar eftirlitsskyldur, um hann hevur tikið lut á fundum saman við landsstýrismanninum, ið umsitur og hevur eftirlitsskyldurnar í løgtingslóg um studningslán til ellis- og røktarheim og eldrasambýli og hevur trýst annan almennan myndugleika til at senda ávísa umsókn inn og givið tilsøgn um at játta umsóknini - enntá grundað á lyfti um aðrar lógarbroytingar, ið krevjast fyri at játta umsóknini?
2)

Úr: LØGTINGSLÓG NR. 132 FRÁ 10. JUNI 1993 UM FYRISITINGARLÓG / OM FORVALTNING

Kap. 2. Ógegni.

    § 3. Persónur, sum virkar innan almennu fyrisitingina, er ógegnigur um so er, at 

	1) 
	viðkomandi sjálvur hevur ein serstakan persónligan ella fíggjarligan áhuga í úrslitinum av málinum, ella umboðar ella fyrr í sama máli hevur umboðað onkran, ið hevur ein sovorðnan áhuga,

	2) 
	hjúnarfelagin hjá viðkomandi, skyld ella svágd í stígandi ella fallandi linju ella síðulinjuni so nær sum børn hjá systkjum, ella onnur nærskyld hava ein serstakan persónligan ella fíggjarligan áhuga í úrslitinum av málinum ella umboðar onkran, ið hevur ein slíkan áhuga,

	3) 
	viðkomandi er við í leiðsluni ella á annan hátt hevur nært tilknýti til eitt felag, ein felagsskap ella annan privatan løgfrøðiligan persón, ið hevur ein serstakan áhuga í úrslitinum av málinum,

	4) 
	málið viðvíkur kæru um ella innan av eftiransingar- ella eftirlitsvirksemi mótvegis einum øðrum almennum myndugleika, og viðkomandi fyrr hevur verið við í tí avgerðini ella til at fremja ta atgerð, sum málið viðvíkur, ella 

	5) 
	tað annars eru viðurskifti, sum kunnu hugsast at vekja iva um, at viðkomandi heldur við einum av pørtunum. 


    Stk. 2. Persónur er tó ikki ógegnigur, um tað má metast, at áhugamál hansara eru soleiðis háttað ella so veik, ella at málið ella virksemi hansara í samband við viðgerðina av málinum, er soleiðis háttað, at eingin vandi má metast at vera fyri, at avgerðin í málinum kann fara at verða ávirkað av óviðkomandi fyriliti. 
    Stk. 3. Hann, sum er ógegnigur í einum máli, má ikki taka avgerð, vera við til at taka avgerð ella á annan hátt vera við í viðgerðini av málinum. 

Viðmerking frá kærara:
Eru landsstýrismenn og løgmaður gegnigir at viðgera eina umsókn, um teir hava nært tilknýti til ávísar persónar í kommunustýrinum í Vági og hava tikið lut á fundi saman við umsøkjara, har avtalað er, hvussu umsóknin skal síggja út og hvussu úrslitið skal vera?

Eru landsstýrismenn og løgmaður gegnigir at útinna eftiransingar- ella eftirlitsvirksemi í fyrisitingini av løgtingslóg um studningslán til ellis- og røktarheim og eldrasambýli, um teir fyrr hava verið við í avgerðini um at søkja ella til at fremja ta atgerð, ið málið viðvíkur?
3) Úr: LØGTINGSLÓG NR. 133 FRÁ 10. JUNI 1993 UM INNLIT Í FYRISITINGINA, SUM BROYTT VIÐ LØGTINGSLÓG NR. 76 FRÁ 8. MAI 2001

Skylda at skriva upp v.m.

    § 6. Í málum, har avgerð fer at verða tikin av einum myndugleika, skal myndugleiki, sum munnliga tekur ímóti upplýsingum viðvíkjandi teimum veruligu umstøðunum, ið hava týdning fyri avgerðina í málinum, ella sum á annan hátt er kunnugur við sovorðnar upplýsingar, skriva upp innihaldið av teimum. Hetta er tó ikki galdandi, um upplýsingarnar annars síggjast í skjølunum í málinum. 

Viðmerking frá kærara:

Hava løgmaður og landsstýrismenn hildið skylduna at skriva upp upplýsingar av týdningi fyri avgerðina í málinum?

4)

Úr: LØGTINGSLÓG NR. 90 FRÁ 4. JUNI 1996 UM ÁBYRGD LANDSSTÝRISINS, SUM BROYTT VIÐ LØGTINGSLÓG NR. 131 FRÁ 3. DESEMBER 1996

 § 5. Løgmaður ella landsstýrismaður verður revsaður, um hann tilætlað ella av grovum ósketni skúgvar til viks tær skyldur, sum liggja á honum sambært løgtingslóg um stýrisskipan Føroya ella lóggávuni annars ella starvsinnihaldi hansara. 
   Stk. 2. Ásetanin í stk. 1 er eisini galdandi, um so er, at løgmaður ella landsstýrismaður gevur løgtinginum skeivar ella villleiðandi upplýsingar, ella um hann, tá løgtingið viðger eitt mál, tigur við upplýsingum, sum eru av stórum týdningi fyri tingsins meting av málinum.

Viðmerking frá kærara:

Hava løgmaður og landsstýrismenn givið løgtinginum skeivar ella villeiðandi upplýsingar í málinum ellis- og røktarheim í Suðuroy – millum annað í fyrispurningum og tá løgtingslóg um studningslán til ellis- og røktarheim og eldrasambýli varð til viðgerðar í løgtinginum? – Tá varð millum annað upplýst, at allar kommunur í Suðuroy skuldu vera samdar, um ein umsókn skuldi játtast – og landsstýrismaðurin, ið umsitur lógina hevur upplýst fyri tinginum, at ongar treytir vórðu settar fyri umsóknunum um studningslán.

